
“Ngoenzneix hekbengz ma, va’ gviq hai henz
loh; benz ndoi youh hwnj bo, singgo goksadsad+-+-+- ”

Gyoengq vunzmbanj aeu gij fuengsik ndaw bya
daeuj ciepcoux raeuz. Yienznaeuz miz haujlai vunz
doxcaez byaij haenx dingq mbouj rox, hoeng gij diuh
vaiqvued de lumj vacwx rumcwx ndaw lueg nei,
nauhyied dangqmaz. Singfwen youh lumj rin daemj
byoengq raemxdaemz, bongh haeuj ndaw sim vunzlai.

Mubwz, bouxsai baihbaek cingqcaen ndeu,
dingqg gou eu geij coenz Fwencuengh le, couh
geujdawz gou, heuh gou daiq aen doith de haeuj
mbanj bae caijfungh. Aen feihgih mbouj yungh vunz
dawz caeuq gij gisuz sezbei ceiq moq haenx cungj
daiq bae caez lo, de siengj yungh gij fuengsik ceiq
maenh bae ingj ok gij Fwencuengh hawj de gingq—
cungh haenx.

Neix hawj gou gamjdaengz mbouj onj caeuq
najmong. Gou caeux couh lumz eu Fwencuengh
seuqgsat, lumj vunzlai ityiengh, gou ok daengz aen
seiqgyaiq gvangqlangh bae ra hong guh saeh, ngaiz
bi’ ndwen utfug lai bi, yienghceij caeux couh
biengbaenz vunz ndawsingz lo. Hoeng youq ndaw
ndwenngoenz, youq mwh sim vunz caemdingh
roxnaeuz ndoet laeuj guh fwen, gij sing Fwencuengh
couhlumj sing’ yaem ranzmbanj nei youq ndaw sim
gou diuq hwnj diuq roengz, lumj duznyaen gwnz
ndoi nei buet haeuj buet ok.

It

Giz miz singfwen, couh miz seiqvunz.

Fwencuengh geuj rumz geuj faenx gvaqdaeuj,
youq mwh baebae dauqdauq ndawde, baenz naed yw
gouq ndaej diuzmingh daxgoeng. 20 sigij sam
seiqcib nienzdaih, bing vueng max luenh, ndaej lix
roengzdaeuj couh dwg saeh ndei. Ndaej lix ndei,
engq dwg vuenyungz. Youq aenbiengz luenhsabsab
baenzneix, hojnanz lailai, seiqgyaiq youh baenz iq,
yungz mbouj roengz bouxgungz saek di utheiq caeuq
singswenj.

Seizhaenx ndaw  mbanj,
gyoengqvunz iek dwk beij go’ em lij roz. Swnghhoz
dwg gij vacwx ndaw rumz nit, couhcinj miz saek di
magmuengh, hix yaek deng yienhsaed doegsieb gve;j
raeg bae liux. Bungz daengz caegdoj, ndaej lix
diuzmingh, gaenq dwg cojcoeng rom goengdaek, miz
vunz vih mwngz gwn cai nam baed lo. Youh seiz
mbouj seiz mienhdoiq boux caizcawj daeuj doknap,
gij nazreih, gij haeuxgwn, hawj bouxwnq baengh
mbaw heiqdieg. hat sing ndeu couh sou bae lo.
Yienghneix, daxgoeng gyoengqde deuz haeuj ndaw
bya ndaw lueg bae, youq ndaw ndoeng ra gwn.
Ndang gyoengqde bienq baenz fag baenz fag cax,
bauh ok baenz gaiq baenz gaiq dieg iqet. Ndaem
haeuxyangz, ndaem Iwgmaenz, ndaem gij maq—
muengh ndaw swnghhoz.

Vihliux ndaej lix roengzbae, gyoengqde
nyaenxsouh boihseiz, buekmingh guhhong, yungh
caenh simgei bae yiengq mbwn caeuq yienhsaed ra
gwn. Guh doq, gai daengq; raemj fwnz, coemh dang;
rap diuz rap naek, fan bya hwnj ndoi, hamj gvaq diuz
gemh bya, ndonj gvaq lueg oen, daengz gwnz haw
daeuj swenjhemq gai doenghyiengh. Mwh seizheiq
ndei, ndaej vuenh di gyu lauz daengj doxgaiq
ngoenzyungh; mwh seizheiq mbouj ndei, hix cij—

naengz naiqnuekbuek dauq ranz. Couh youq seiz—
haenx, daxgoeng cib geij bi haenx bungz daengz
dahsau cib bi ndeu, dahde loh din youq gwnz haw
daj gizgyae gaen daxgoeng daengz ndaw bya. Dahde
caeuq bohmeh byaij sanq lo, mboujmiz ranz dauq-
ma, gvih youq bakdou, gouz daxgoeng louz de
roengzdaeuj. Vunzlaux dangheiq geij sing, diendeih
mbouj miz haenz, seiqgyaiq roen gannanz, mbouj-
gvaq lai dem gouh dawh ndeu couh ndaej lo.
Doeklaeng, dah lwgmbwk ndaej dangguh bawxbyok
souciengx, doeklaeng couh biengbaenz daxbuz gou
lo. Daxbuz singq Vangz, vunz Huzgvangj, rox gangj
Vahgun raeuzred. Seizgan nanz le, Vahgun ciemh-
ciemh biengbaenz Vahcuengh, daxbuz biengbaenz
mehmbwk Bouxcuengh cingqcaen ndeu. Saekseiz
youq ndaw ranz doxceng doxnauh, Vahgun de fwt
diuq okdaeuj, daxgoeng baez lawq, yaepda couh
dingz roengzdaeuj lo. Seiqgyaiq daxgoeng cugciemh
deng Vahgun cimgnyumx, neix dwg lwgnyez
Bouxgun doenghbaez, gangj gijmaz hix mbouj ndaej
ndaq bw. Gizneix, miz gij maijgyaez daxgoeng
daxbuz, hix dwg ginggcungh vwnzva Bouxgun. Gvaq
haujlai bi le, gou son daxgoeng yungh heigmeiz, de
gig hwng gangj coenz vah ndeu: “Son daxbuz mwngz
couh ndaej lo.”

1949 nienz gaxgonq, gyoengqde cungj cak-
cangh youq giz iek caeuq imq. dai caeuq lix haenx.
Bi seiq geiq, gwn haemz souh hoj, bouxgungz siengj
baetduet haemzhoj dwgrengz raixcaix.

“Youq dingj bya eu fwen, singfwen cienz
evangqlangh. Gaenriengz gungcanjdangj, sim’ angq
coux daengngoenz.” Cigdaengz miz ngoenz ndeu,
daengngoenz saekhoengz ciuq daengz le ndaw
gungxbya. Faen naz daengz ranz, daxgoeng daiq
daxbuz caeuq daxboh ngamq ndaej geij bi haenx,
baez yamq baez yamq byaij roengz bya, byaij bae
doengh gij rethnaz haenx.

Gvaqlaeng, gou cam daxgoeng: “Baenzlawz cij
ngauz gvaq gij saedceij ngoenznaengz gwn hoj ne?”

De gag riu. Doengh aen nienzdaih haenx,
gyoengqde  deuzndoj hojnanh, youh  gotdawz
hojnanh. Youh lau youh magmuengh.

Seiz simnyap, de couh eu fwen lwnh vah ndaw
sim. Gij diuh fwen, lumj youq ndaw swnghhoz
bingzdamh gya beuz gyu ndeu nei, baenz hwnz
baenz hwnz nai daxbuz simdingh dwk gvaq seiz
gungzhoj. Fwencuengh mbouj gienq vunz riunyaen,
seiz riu couh riu, seiz daej couh daej, mbaet aeu
haujlai hojnanh, ciengq caenh sim’ angq simcieg.
doxhab  doxbiek. Singgo couh dwg duzyou,
cengghwnj nyup rongh ndeu, ciuq dwk hojnanh.
Gyanghwnz gij singfwen caemrwg haenx, gij diuh de
dingzlai siliengz, yungh angq gangj haemz, youq
ndaw haemzhoj guh’ angq. Gij swenjhemq dingjceng
bouxguhnaz, yo youq lueg bya ndaw naz. Mbangj—
baez haujlai vunz comz daengq bakdou dingq fwen,
baenz hot baenz hot fwen sawj aen sim gyoengqde
yaepyet ndaej cwxcaih caeuq gejduet. Rumz mwi ci
daeuj lumj fagcax nei, aen loq youq ndaw singfwen
ndiu gvaqdaeuj, geb gij maqmuengh lix roengzbae.
Youq ndaw seiqgyaiq sing fwen, gyoengqde caeuq
hojnanh gaem fwngz doxhuz, lauxsaed, seuqcengh,
daiq miz angqyangz siengsim caeuq cengqgengz.

